
UZOQ MUDDAT 
DAVOLANISHGA MUHTOJ 
BOLALAR UCHUN TA’LIM 
MUASSASALARINING TASHKIL 
ETILISHI
Yusupjanova Shaxnoz Mirzatillayevna
Maktabgacha va maktab taʼlim vazirligi huzuridagi
“Mehrli maktab” davlat taʼlim muassasasi pedagog xodimi,
CHDPU mustaqil izlanuvchisi

Annotatsiya: Mazkur maqolada uzoq muddat davolanishga muhtoj bolalar uchun ta’lim muassasalarini tashkil etish-
ning nazariy-huquqiy asoslari, tashkiliy shakllari, maqsad va vazifalari hamda zamonaviy pedagogik yondashuvlari 
tahlil qilingan. Shifoxona qoshidagi maktablar, kasalxona palatalarida individual ta’lim, masofaviy va aralash (gibrid) 
ta’lim modellarining o’ziga xos xususiyatlari yoritilgan. Shuningdek, ta’lim jarayonida individual yondashuv, psixologik 
qo’llab-quvvatlash, tibbiy-pedagogik hamkorlik, reabilitatsiya, ijtimoiy integratsiya hamda zamonaviy axborot-kommu-
nikatsiya texnologiyalaridan foydalanishning ahamiyati ilmiy asoslangan.

Kalit so‘zlar: uzoq muddat davolanishga muhtoj bolalar, gospital pedagogikasi, shifoxona maktabi, inklyuziv ta’lim, indi-
vidual ta’lim, gibrid ta’lim, masofaviy ta’lim, uzluksiz ta’lim, pedagogik reabilitatsiya.
Abstract: This article analyzes the theoretical and legal foundations, organizational forms, objectives, and modern peda
gogical approaches to organizing educational institutions for children requiring long-term medical treatment. The article 
highlights the characteristics of individual education, distance learning, and blended (hybrid) learning models implemented 
in hospital schools and hospital wards. Furthermore, it substantiates the importance of an individualized approach, psy-
chological support, medical-pedagogical cooperation, rehabilitation, social integration, and the use of modern information 
and communication technologies in the educational process.

Key words: children requiring long-term medical treatment, hospital pedagogy, hospital school, inclusive education, 
individualized education, blended (hybrid) learning, distance learning, continuous education, pedagogical rehabilitation.
Аннотация: В данной статье анализируются теоретико-правовые основы, организационные формы, цели и 
задачи, а также современные педагогические подходы к организации образовательных учреждений для детей, 
нуждающихся в длительном лечении. Освещены особенности моделей индивидуального, дистанционного и сме-
шанного (гибридного) обучения в школах при больницах и в больничных палатах. Также научно обоснована важ-
ность индивидуального подхода, психологической поддержки, медико-педагогического сотрудничества, реабили-
тации, социальной интеграции и использования современных информационно-коммуникационных технологий в 
образовательном процессе.

Ключевые слова: дети, нуждающиеся в длительном лечении, госпитальная педагогика, больничная школа, 
инклюзивное образование, индивидуальное образование, гибридное образование, дистанционное образование, 
непрерывное образование, педагогическая реабилитация.

KIRISH
Uzoq muddat davolanishga muhtoj bolalar uchun tashkil etiladigan ta’lim muassasalari maxsus ta’lim 

tizimining muhim bo‘g‘inlaridan biri hisoblanadi. Ushbu muassasalar surunkali kasalliklar, og‘ir jarrohlik amali-
yotlari, onkologik, gematologik, nefrologik, endokrinologik, nevrologik hamda boshqa kasalliklar tufayli uzoq 
vaqt shifoxonalarda yoki reabilitatsiya markazlarida davolanayotgan bolalarning uzluksiz ta’lim olish huquqini 
ta’minlash maqsadida tashkil etiladi. Zamonaviy inklyuziv ta’lim konsepsiyasiga ko‘ra, bolaning sog‘lig‘i bilan 
bog‘liq cheklovlari uning sifatli ta’lim olish huquqini cheklamasligi lozim. Shu sababli dunyoning ko‘plab davlat-
larida hospital pedagogy (gospital pedagogikasi) alohida ilmiy-amaliy yo‘nalish sifatida rivojlanmoqda. Uzoq 
muddat davolanishga muhtoj bolalar uchun ta’lim muassasalari sog‘lig‘i sababli umumta’lim maktablarida 
muntazam ta’lim olish imkoniyatiga ega bo‘lmagan o‘quvchilarning konstitutsiyaviy ta’lim olish huquqini ta’min-
lash maqsadida tashkil etiladi. Mazkur muassasalar faoliyati tibbiy va pedagogik xizmatlarning o‘zaro integrat-
siyasiga asoslanib, davolanish jarayonini uzluksiz ta’lim bilan uyg‘unlashtirishni nazarda tutadi. 

Zamonaviy gospital pedagogikasi tamoyillariga ko‘ra, bolaning salomatligi, psixofiziologik holati, davola-
nish bosqichi va individual ehtiyojlari ta’lim jarayonini tashkil etishda asosiy mezon sifatida e’tiborga olinadi. 
Shu bois uzoq muddat davolanayotgan bolalar uchun ta’lim turli tashkiliy shakllarda yo‘lga qo‘yiladi. Eng keng 
tarqalgan shakllardan biri shifoxona qoshidagi maktablardir. Bunday maktablar yirik ko‘p tarmoqli shifoxonalar, 
bolalar klinikalari, onkologiya va gematologiya markazlari, reabilitatsiya markazlari hamda sanatoriylar huzu-
rida tashkil etiladi. O‘quv mashg‘ulotlari maxsus jihozlangan sinf xonalarida yoki davolash muassasasining 
o‘quv bloklarida olib boriladi. Ta’lim jarayoni amaldagi davlat ta’lim standartlari asosida tashkil etilib, o‘quv 
dasturlari bolaning sog‘lig‘i va davolanish rejimiga moslashtiriladi. Darslarning davomiyligi, o‘quv yuklamasi 
va jadvali davolovchi shifokor tavsiyalariga muvofiq belgilanadi hamda har bir o‘quvchi uchun individual ta’lim 
rejasi ishlab chiqiladi. Mazkur model bolaga davolanish bilan bir qatorda ta’lim olishni davom ettirish, tengdosh-
lari bilan muloqot qilish hamda o‘quv motivatsiyasini saqlab qolish imkonini beradi.

MAVZUGA OID ADABIYOTLAR SHARHI
Adabiyotlar tahlili shuni ko‘rsatadiki, uzoq muddat davolanishga muhtoj bolalar uchun ta’limni tashkil etish 

bo‘yicha ko‘plab ilmiy tadqiqotlar mavjud bo‘lishiga qaramay, bo‘lajak maxsus pedagoglarni aynan shifoxona 
ta’limi va klinik-pedagogik faoliyatga tayyorlash metodikasi yetarli darajada ishlab chiqilmagan. Ayniqsa, 
tibbiy tashxisni pedagogik qarorlarga transformatsiya qilish, shifoxona sharoitida individual ta’lim dasturla-
rini loyihalash hamda tibbiyot xodimlari bilan samarali hamkorlikni yo‘lga qo‘yish masalalari qo‘shimcha ilmiy 
tadqiqotlarni talab etadi. Mazkur holat uzoq muddat davolanishga muhtoj bolalar uchun ta’lim muassasala-
rini tashkil etishning nazariy va metodik asoslarini yanada takomillashtirish zaruratini belgilaydi. Uzoq muddat 
davolanishga muhtoj bolalar uchun ta’limni tashkil etish masalasi so‘nggi yillarda inklyuziv ta’limning ustuvor 
yo‘nalishlaridan biri sifatida xalqaro va milliy miqyosda keng o‘rganilmoqda. 

Ilmiy adabiyotlar tahlili shuni ko‘rsatadiki, bunday bolalarning ta’lim olish huquqini ta’minlash faqat tibbiy 
xizmat ko‘rsatish bilan cheklanmay, balki uzluksiz, moslashtirilgan va individual ta’lim muhitini yaratishni ham 
talab etadi. Shu sababli shifoxona pedagogikasi (Hospital Pedagogy) va uy sharoitida ta’limni tashkil etish 
bo‘yicha ilmiy izlanishlar zamonaviy maxsus pedagogikaning muhim yo‘nalishiga aylangan. David Mitchell 
maxsus ta’lim samaradorligi bolaning tashxisiga emas, balki uning individual ehtiyojlariga moslashtirilgan peda-
gogik strategiyalarni tanlashga bog‘liqligini ilmiy asoslaydi. Olim differensial ta’lim, moslashtirilgan baholash, 
ko‘p kanalli o‘qitish hamda fanlararo hamkorlikni uzoq muddat davolanayotgan bolalar bilan ishlashning muhim 
shartlari sifatida ko‘rsatadi. Mel Ainscow va Tony Booth esa inklyuziv ta’limni rivojlantirishda ta’lim muassa-
sasining moslashuvchan boshqaruv modeli, pedagoglarning hamkorligi hamda individual ta’lim yo‘nalishlarini 
ishlab chiqish muhimligini ta’kidlaydilar. 

Rossiya defektologiya maktabi olimlari L. M. Shchipitsina, I. Yu. Levchenko, T. V. Volosovets, E. A. Stre-
beleva hamda N. N. Malofeyev tadqiqotlarida uzoq muddat davolanayotgan bolalarni o‘qitishda tibbiy, psi
xologik va pedagogik xizmatlarning integratsiyasi alohida ahamiyat kasb etishi ko‘rsatib berilgan. Ularning 
fikricha, bolaning klinik holati muntazam monitoring qilinishi, pedagogik yuklama esa shifokor tavsiyalariga 
muvofiq rejalashtirilishi lozim. Shuningdek, ular shifoxona pedagogining kasbiy kompetensiyalariga diagnostik 
tahlil, individual ta’lim dasturini ishlab chiqish hamda multidissiplinar jamoada ishlash ko‘nikmalarini kiritadilar.

O‘zbekiston olimlari L. R. Mo‘minova, P. M. Po‘latova, D. A. Nurkeldiyeva, M. U. Hamidova va boshqa 
tadqiqotchilar maxsus pedagogika hamda inklyuziv ta’limni rivojlantirish bo‘yicha olib borgan ilmiy izlanish-
larida sog‘lig‘i sababli ta’lim olishda cheklovlarga duch kelayotgan bolalar uchun moslashtirilgan ta’lim muhitini 
yaratish zarurligini asoslab berganlar. Ularning ilmiy ishlarida individual ta’lim rejalari, korreksion-rivojlantiruvchi 
mashg‘ulotlar, differensial yondashuv hamda oilaviy hamkorlikning ahamiyati yoritilgan.

So‘nggi yillarda O‘zbekistonda inklyuziv ta’limni rivojlantirishga oid normativ-huquqiy hujjatlarning qabul 
qilinishi ham uzoq muddat davolanishga muhtoj bolalar ta’limini takomillashtirish uchun muhim huquqiy asos 
yaratdi.

TADQIQOT METODOLOGIYASI
Ta’limni tashkil etishning yana bir muhim shakli kasalxona palatasida individual ta’limni tashkil etish hisob

lanadi. Ayrim hollarda bolaning sog‘lig‘i og‘ir bo‘lishi yoki sanitariya-epidemiologiya talablari sababli umumiy sinf 
mashg‘ulotlarida qatnashishi mumkin bo‘lmaydi. Bunday vaziyatlarda pedagog bevosita palatada individual 
mashg‘ulotlar o‘tkazadi. O‘quv mashg‘ulotlari qisqa vaqt oralig‘ida, bolaning jismoniy va emotsional holatidan 
kelib chiqib tashkil etiladi. Individual ta’lim jarayonida maxsus didaktik materiallar, axborot-kommunikatsiya 
texnologiyalari hamda korreksion-rivojlantiruvchi metodlardan foydalaniladi. Shu bilan birga, pedagogning 
faoliyati nafaqat bilim berishga, balki bolaning psixologik holatini qo‘llab-quvvatlash, o‘qishga bo‘lgan qiziqishini 
saqlab qolish hamda ijtimoiy izolyatsiyaning salbiy oqibatlarini kamaytirishga ham qaratiladi. 



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

176

2026-yil, iyul, 7(3)-son

Raqamli texnologiyalarning rivojlanishi natijasida uzoq muddat davolanayotgan bolalar uchun masofaviy 
ta’lim shakli ham keng qo‘llanilmoqda. Ushbu modelda o‘quvchilar onlayn ta’lim platformalari, videokonferensi-
yalar, virtual sinflar, elektron darsliklar hamda Learning Management System (LMS) kabi raqamli ta’lim tizimlari 
orqali o‘quv jarayonida ishtirok etadilar. Masofaviy ta’lim, ayniqsa, immuniteti pasaygan, yuqumli kasalliklar xavfi 
yuqori bo‘lgan yoki uzoq muddat izolyatsiyada davolanayotgan bolalar uchun samarali yechim hisoblanadi. 
Mazkur shakl o‘quvchining asosiy maktabi bilan uzluksiz aloqasini saqlash, ta’lim dasturini o‘z vaqtida o‘zlash
tirish hamda tengdoshlari bilan virtual muloqotni davom ettirish imkoniyatini yaratadi. Shu tariqa, zamonaviy 
axborot-kommunikatsiya texnologiyalaridan foydalanish uzoq muddat davolanishga muhtoj bolalarning ta’lim 
jarayonidagi uzilishlarni kamaytirish va ularning sifatli ta’lim olish huquqini to‘liq ta’minlashga xizmat qiladi.

TAHLIL VA NATIJALAR
Uzoq muddat davolanishga muhtoj bolalar uchun ta’limni tashkil etishning zamonaviy shakllaridan biri 

aralash (gibrid) ta’lim modeli hisoblanadi. Mazkur model dunyoning ko‘plab rivojlangan davlatlarida gospital 
pedagogikasi amaliyotida keng qo‘llanilib, bolaning sog‘lig‘i va ta’lim ehtiyojlarini uyg‘unlashtirishga xizmat qiladi. 
Gibrid ta’lim tizimi shifoxonada individual mashg‘ulotlar, masofaviy ta’lim texnologiyalari, o‘quvchining asosiy 
maktabi bilan uzviy hamkorlik hamda uy ta’limi elementlarini o‘zida mujassamlashtiradi. Ushbu yondashuv 
davolanish jarayonining uzluksizligini buzmagan holda bolaning o‘quv dasturini o‘zlashtirishini ta’minlaydi, 
uning sinfdoshlari va o‘qituvchilari bilan doimiy aloqada bo‘lishiga imkon yaratadi hamda sog‘aygandan so‘ng 
umumta’lim muassasasiga qayta moslashuvini sezilarli darajada yengillashtiradi. Shu sababli gibrid ta’lim 
modeli bugungi kunda uzoq muddat davolanayotgan bolalar uchun eng samarali pedagogik yechimlardan biri 
sifatida e’tirof etilmoqda.

Uzoq muddat davolanishga muhtoj bolalar uchun faoliyat yurituvchi ta’lim muassasalarining asosiy maqsadi 
sog‘lig‘i bilan bog‘liq cheklovlar tufayli ta’lim jarayonidan vaqtincha ajralib qolgan o‘quvchilarning uzluksiz, sifatli 
va inklyuziv ta’lim olish huquqini ta’minlashdan iborat. Ushbu maqsad nafaqat davlat ta’lim standartlari asosida 
bilim berishni, balki bolaning intellektual, shaxsiy, emotsional va ijtimoiy rivojlanishini kompleks qo‘llab-quvvat-
lashni ham nazarda tutadi. Ta’lim jarayonida o‘quv dasturlarini uzluksiz o‘zlashtirish, bilimlardagi uzilishlarning 
oldini olish, bolaning o‘qishga bo‘lgan motivatsiyasini saqlab qolish, psixologik moslashuvini qo‘llab-quvvat-
lash hamda sog‘lig‘i tiklangach, asosiy maktab jamoasiga muvaffaqiyatli qayta integratsiya qilinishini ta’minlash 
ustuvor vazifalar hisoblanadi. Mazkur ta’lim muassasalari faoliyatining eng muhim vazifalaridan biri uzluksiz 
ta’limni ta’minlashdir. Bunda bolaning davolanish davrida o‘quv jarayoni to‘xtab qolmasligi uchun o‘quv dastur-
lari moslashtiriladi, individual ta’lim rejasi ishlab chiqiladi, fanlarni o‘qitish ketma-ketligi saqlanadi hamda baho-
lash mezonlari bolaning sog‘lig‘i va imkoniyatlariga mos ravishda takomillashtiriladi. Natijada o‘quvchi davola-
nish jarayonida ham ta’lim olishni davom ettirib, bilimlaridagi bo‘shliqlarning ortib ketishining oldi olinadi. 

Ta’limni tashkil etishda individual yondashuv tamoyili alohida ahamiyat kasb etadi. Har bir bolaning kasallik 
turi, davolanish bosqichi, jismoniy imkoniyatlari, psixologik holati, yoshi hamda individual rivojlanish xususi-
yatlari chuqur tahlil qilinib, shunga mos pedagogik yondashuv tanlanadi. Individual ta’lim dasturlari bolaning 
imkoniyatlariga mos ravishda ishlab chiqilib, o‘qitish metodlari, topshiriqlar hajmi va dars davomiyligi differen-
sial tarzda belgilanadi. Bunday yondashuv ta’lim samaradorligini oshirish bilan birga bolaning ortiqcha char-
chashining oldini oladi. Uzoq muddat davom etuvchi davolanish jarayoni ko‘pincha bolalarda stress, xavotir, 
qo‘rquv, tushkunlik, ijtimoiy ajralish hamda yolg‘izlik hissining yuzaga kelishiga sabab bo‘ladi. Shu bois ta’lim 
muassasalari faoliyatining muhim vazifalaridan biri psixologik qo‘llab-quvvatlashni tashkil etish hisoblanadi.

Pedagog va psixologlar hamkorligida olib boriladigan mashg‘ulotlar orqali bolaning emotsional holatini 
barqarorlashtirish, o‘ziga bo‘lgan ishonchini mustahkamlash, o‘qishga qiziqishini saqlab qolish hamda ijobiy 
motivatsiyasini rivojlantirishga alohida e’tibor qaratiladi. Psixologik qo‘llab-quvvatlash bolaning davolanish 
jarayonini yengilroq qabul qilishiga ham ijobiy ta’sir ko‘rsatadi. Pedagogik faoliyat tibbiy reabilitatsiya jarayoni 
bilan uzviy bog‘liq holda amalga oshiriladi. Ta’lim jarayonida diqqat va xotirani rivojlantirishga qaratilgan mashq
lar, nutqni rivojlantirish metodlari, mayda motorikani takomillashtiruvchi amaliy faoliyatlar hamda turli kognitiv 
mashqlar qo‘llaniladi. Mazkur faoliyatlar bolaning bilish jarayonlarini faollashtirish, reabilitatsiya samaradorligini 
oshirish va uning umumiy rivojlanishini qo‘llab-quvvatlashga xizmat qiladi. 

Ta’lim muassasalari bolaning ijtimoiy integratsiyasini ta’minlashga ham katta e’tibor qaratadi. Davolanish 
davrida o‘quvchining tengdoshlari bilan muloqoti uzilmasligi, sinf jamoasidan ajralib qolmasligi hamda kommu-
nikativ kompetensiyalarini saqlab qolishi uchun onlayn uchrashuvlar, virtual sinf mashg‘ulotlari, guruhli loyihalar 
va ijodiy tadbirlar tashkil etiladi. Bu tadbirlar bolaning ijtimoiy faolligini saqlash, yolg‘izlik hissini kamaytirish 
hamda sog‘aygach maktab muhitiga tezroq moslashishiga yordam beradi. Mazkur muassasalar faoliyatida 
ota-onalar bilan hamkorlik muhim o‘rin egallaydi.

Pedagoglar ota-onalarga bolaning ta’limini uy sharoitida davom ettirish bo‘yicha metodik tavsiyalar beradi, 
individual mashg‘ulotlarni tashkil etishda ko‘maklashadi hamda bolaning rivojlanish dinamikasini muntazam 

monitoring qilib boradi. Oila, pedagog va tibbiyot xodimlari o‘rtasidagi uzviy hamkorlik bolaning ta’lim va tarbiya 
jarayonining samaradorligini oshirishga xizmat qiladi. Uzoq muddat davolanishga muhtoj bolalar uchun yarati-
ladigan ta’lim muhiti ham ularning ehtiyojlariga moslashtiriladi. Bunday muhit ergonomik mebellar, zamonaviy 
kompyuter texnologiyalari, interaktiv doskalar, planshetlar, Brayl yozuvi vositalari, audiodarsliklar, maxsus 
didaktik materiallar va boshqa assistiv texnologiyalar bilan jihozlanadi. Mazkur vositalar bolalarning individual 
imkoniyatlarini hisobga olgan holda ta’lim jarayonining samaradorligini oshirishga xizmat qiladi.

Ta’lim jarayonida monitoring tizimi ham alohida ahamiyatga ega bo‘lib, u o‘quvchilarning bilim darajasi, 
tayanch kompetensiyalari, rivojlanish dinamikasi, psixologik holati hamda o‘qishga bo‘lgan motivatsiyasini 
muntazam baholab borishni nazarda tutadi. Monitoring natijalari asosida individual ta’lim dasturlariga zarur 
o‘zgartirishlar kiritilib, pedagogik yordamning samaradorligi oshiriladi.

Davolanish yakunlangach, o‘quvchini asosiy maktabga qayta integratsiya qilish muhim bosqich hisobla-
nadi. Ushbu jarayonda o‘quvchining bilimlaridagi mavjud bo‘shliqlar aniqlanadi, moslashtirish dasturi ishlab 
chiqiladi hamda sinf jamoasiga qayta moslashuvi uchun pedagogik va psixologik yordam ko‘rsatiladi. Bunday 
tizimli yondashuv bolaning ta’lim jarayonini muvaffaqiyatli davom ettirishiga, ijtimoiy faolligini tiklashiga va 
kelgusidagi akademik rivojlanishini qo‘llab-quvvatlashga xizmat qiladi. 

Uzoq muddat davolanishga muhtoj bolalar uchun ta’limni tashkil etish uzluksizlik, individuallashtirish, diffe-
rensial yondashuv, inklyuzivlik, insonparvarlik, moslashuvchanlik, multidissiplinar hamkorlik, bolaning manfaat-
larini ustuvor qo‘yish, psixologik xavfsizlik hamda sog‘liqni saqlash texnologiyalaridan foydalanish tamoyillariga 
asoslanadi. Mazkur tamoyillar ta’lim jarayonining ilmiy asoslangan, tizimli va samarali tashkil etilishiga xizmat 
qiladi.

Shifoxona pedagogining faoliyati o‘quv jarayonini rejalashtirish, individual ta’lim dasturlarini ishlab chiqish, 
bolaning rivojlanishini monitoring qilish, ota-onalar va tibbiyot xodimlari bilan hamkorlikni yo‘lga qo‘yish, psixo
log bilan birgalikda korreksion ishlarni tashkil etish hamda bolaning o‘qishga bo‘lgan motivatsiyasini doimiy 
qo‘llab-quvvatlash kabi muhim funksiyalarni o‘z ichiga oladi.

Zamonaviy gospital pedagogikasida adaptiv ta’lim, raqamli ta’lim platformalari, sun’iy intellekt asosidagi 
individual o‘qitish, gamifikatsiya, STEAM texnologiyalari, loyiha asosida o‘qitish, multisensor yondashuv, inter-
aktiv metodlar, elektron portfoliolar hamda virtual laboratoriyalar kabi innovatsion pedagogik texnologiyalardan 
keng foydalaniladi.

XULOSA
Uzoq muddat davolanishga muhtoj bolalar uchun ta’lim muassasalari nafaqat bilim beruvchi, balki tibbiy, 

psixologik va ijtimoiy qo‘llab-quvvatlovchi kompleks tizim sifatida faoliyat yuritadi. Ushbu muassasalarning 
asosiy vazifasi bolaning sog‘lig‘i bilan bog‘liq cheklovlari sababli ta’limdan chetda qolishining oldini olish, uning 
intellektual salohiyatini rivojlantirish, emotsional barqarorligini saqlash hamda jamiyatga muvaffaqiyatli integrat-
siya qilinishini ta’minlashdan iborat.

Zamonaviy gospital pedagogikasi tibbiyot, pedagogika, psixologiya hamda axborot-kommunikatsiya 
texnologiyalarini uyg‘unlashtirgan holda, har bir bolaning individual ehtiyojlariga moslashtirilgan ta’lim modelini 
yaratishga xizmat qiladi. Natijada davolanish jarayoni bilan bir qatorda bolaning uzluksiz rivojlanishi, ta’limdagi 
uzluksizligi hamda kelajakdagi ijtimoiy moslashuvi samarali qo‘llab-quvvatlanadi.

Foydalanilgan adabiyotlar roʻyxati: 
1.	 Mo‘minova L. R. Maxsus pedagogika. – Toshkent: O‘qituvchi, 2018. – 320 b.
2.	 Po‘latova P. M. Maxsus pedagogika asoslari. – Toshkent: Fan va texnologiya, 2019. – 286 b.
3.	 Nurkeldiyeva D. Y. Inklyuziv ta’lim nazariyasi va amaliyoti. – Toshkent: Tafakkur, 2021. – 248 b.
4.	 Hamidova M. U. Inklyuziv ta’lim pedagogikasi. – Toshkent: Yangi asr avlodi, 2022. – 232 b.
5.	 Қодирова Ф. У. Имконияти чекланган болаларни ижтимоий ҳаётга тайёрлашнинг самарали технологиялари. 

13.00.03 – педагогика фанлари доктори (DSc) диссертацияси. – Тошкент, 2020. – 75 б.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

